
УДК 821.163.3-5

Ана Мартиноска

ГОВОР ПО ПОВОД ДОДЕЛУВАЊЕТО НА НАГРАДАТА  
„ГОЦЕ ДЕЛЧЕВ“

Почитувани претставници на Одборот за доделување на Државната 
награда „Гоце Делчев“,

Почитувани претставници на Собранието и Владата на Република 
Северна Македонија,

Почитувани претставници на академската заедница,
Почитувани присутни, драги гости,
Чест ми е да ви се обратам во име на четворицата добитници и јавно 

да им се заблагодарам на членовите на Одборот кој ни ги додели овие 
високи признанија, но и на сите оние кои нè поддржуваа во годините 
додека работевме на наградените научни истражувања – семејствата, 
пријателите и колегите.

Првиот добитник на наградата „Гоце Делчев“ во 1949 година - нашиот 
големец Блаже Конески, нè учеше дека во науката, како и во поезијата, до 
сè што ќе се допре, треба да се нурне и продре најдлабоко. Конески ни 
откри дека тоа е многу едноставно, но дека за да се здогледаат и допрат 
длабините потребна е една ретка доблест – искреноста. Според зборовите 
на академик Георги Старделов, Конески живеејќи во едно раздобје што 
Ниче го нарече време на маските, поаѓаше секогаш од уверението дека 
генијална може да биде само искреноста. Поаѓајќи од истото верување 
денес, во време кое подеднакво е време на маските, науката нема друг 
избор освен да го прави истото. 

Веруваме дека по тој принцип на искрено и длабоко нуркање во оке-
аните на вистината се создадени и двете научни дела кои ги чествуваме 
денес. Првото, научниот зборник „Долгата транзиција на Македонија: од 
независноста до Преспанскиот договор и потоа“ (во оригинал „Macedonia’s 

СПЕКТАР, год. XLII, бр. 84, Скопје, 2024. 

Long Transition – From Independence to the Prespa Agreement and Beyond“) 
од авторите-приредувачи проф. д-р Роберт Хадсон (Robert Hudson) од 
Универзитетот Дарби во Велика Британија и проф. д-р Иван Додовски 
од Универзитетот Американ Колеџ Скопје, нуди широка, интердисципли-
нарна анализа на настаните што ја обликуваа Македонија од нејзината неза-
висност до денес и навлегува длабоко во сложеноста на значајни прашања 
како динамиките во мултиетничкото општество, аспирациите и предизви-
ците на европската интеграција и еволуирачката улога на Македонија во 
регионалната безбедносна динамика. Професорите Хадсон и Додовски се 
автори на концептот и уредници-приредувачи на изданието, но и автори 
на хронологијата на настаните, исцрпното воведно поглавје со општ пре-
глед на сите теми, поговорот со рецентен аналитички поглед на најновата 
македонска историја, како и на посебно поглавје во зборникот. Во него се 
застапени и поглавја од девет други автори: Стево Пендаровски, Жидас 
Даскаловски, Марјан Петрески, Хирије Абази-Алили, Ненад Марковиќ, 
Блерим Река, Марина Андева, Лорета Георгиевска-Јаковлева и Огнен 
Вангелов. 

Силата на оваа книга лежи во нејзиниот повеќеслоен пристап и споју-
вањето на различни перспективи од различни автори, кои заедно даваат 
темелен и значаен придонес во проучувањето на најновата македонска 
политичка, економска, општествена и културна историја во светски рамки. 
Изданието е објавено од афирмираниот академски издавач Палгрејв 
Макмилан (Palgrave Macmillan) од Лондон на англиски јазик, со што се 
овозможува гласот на македонската наука да се слушне нашироко во науч-
ните дебати за општествените процеси во југоисточна Европа, особено во 
поглед на објективното претставување на спецификите на македонскиот 
случај на демократска транзиција. 

За разлика од неа, книгата чии автори сме колегата Жарко Иванов и 
јас, „Тажачките песни од скопскиот земјотрес во 1963 г. (од архивските 
материјали на Васил Хаџиманов)“ во издание на Институтот за македон-
ска литература при Универзитетот „Св. Кирил и Методиј“ во Скопје е 
фолклористичко издание кое овозможува да се слушне крикот на мина-
тото. Книгата е монографија за тажачките песни од скопскиот земјотрес 
со транскрипција, дешифрирање и сообразување на ракописните и ауди-
оматеријалите снимени од Васил Хаџиманов за време на погребите и 
помените на жртвите од земјотресот, како и со фототипни отпечатоци од 

неговите свески и мелограми. Овој редок архивски материјал останал 
необјавен, непознат и недостапен за пошироката јавност цели 60 години, 
а со оваа книга тој конечно се претставува пред македонската јавност и 
истовремено се ревитализира и зачувува за идните генерации како рарите-
тен дел од македонското фолклорно, етномузиколошко и културно-исто-
риско наследство. Притоа, монографијата нуди сеопфатен книжевно-и-
сториски и теоретски придонес кон најмалку проучуваниот жанр во маке-
донската и балканската фолклористика – жанрот на тажачките народни 
песни, кои се проблематични за собирање, а морничавоста на содржи-
ната и специфичниот миг на смртта за кој се врзува чинот на импровиза-
ција ги прави и мошне деликатни и тешки за проучување дополнувајќи 
ја реткоста и особеноста на овој проект. Анализата на корпусот на над 
двесте тажаленки за скопскиот земјотрес, меѓу другото расветлува некои 
крупни прашања во однос на презентацијата на траумата низ мотивите 
за земјотресот, рефлексијата на социо-економската стварност, интимните 
и симболичките наративи, стилистичките и семантичките особености 
и други толкувања на личната димензија на траумата во сопоставување 
со колективната жалост при состојба на елементарна непогода. Со тоа 
се збогатуваат научните сознанија за спецификите на жанрот на тажа-
ленките и особено за во светски рамки раритетниот корпус на тажален-
ките од земјотресот настанати како резултат на визионерскиот подвиг на 
Васил Хаџиманов, но и се отвора вратата за идни истражувања на десет 
илјади народни умотворби од Легатот на овој значаен собирач на народни 
умотворби кои со децении чекаат да излезат од архивите.

Оваа книга е вид постмемориска и трансгенерациска трансмисија на 
траумата. Таа не само што овозможува елаборација на документарно-те-
стимонијалното паметење на непосредните учесници на еден од клучните 
трауматски настани од историјата на градот и земјата, туку и го реакту-
елизира скопскиот земјотрес во наредните генерации коишто живеат 
со фрагменти од туѓите репрезентации на земјотресот во колективната 
меморија и со посредувана достапност за трауматичното минато. Ако се 
вратиме на Конески ќе речеме уште „само преку активноста на вредните 
наследници, може делото на претходниците да го најде своето значење и 
тоа што е во него живото-давачко да се реализира“.

Со ова, јасно е дека иако различни по својот жанр, јазик, под-
рачје и идеја, двете наградени изданија имаат главна окосница во два 

фундаментални и за нас секогаш актуелни поими – Македонија и мемо-
рија. Уважувањето на овие дела со наградата „Гоце Делчев“ не е само пре-
познавање и потврда на нивните академски квалитети, туку и признание 
за трансформативното влијание што науката го има во обликувањето на 
разбирањето за Македонија дома и во светот. Таа не само што ги надопол-
нува постојните празнини во објаснувањето на настаните и процесите во 
државава, туку поставува основа за натамошни длабински и интердисци-
плинарни истражувања. 

Старите Латини велеа „Scientiae radices amarae, fructus dulces“ или 
„Корените на науката се горчливи, а плодовите слатки.“, што денес ни 
се чини пригодно, но сите знаеме дека наука не се работи мотивирана 
од признание. Сепак, се надеваме дека оваа значајна награда ќе им даде 
видливост на нашите научни дела да излезат од академските средини и 
гласно да нè опоменат дека вистинското богатство на државата е во инте-
лектуалните сили на нејзините граѓани. Науката подразбира вложување 
на сиот интелектуален капацитет и интегритет во полза на својата држава 
и таа не смее да биде маргинализирана ако сакаме прогрес и иднина. Или 
парафразирајќи ги зборовите на Гоце Делчев за крај, ќе потсетиме дека 
културната и свесна акција е најсилна движечка сила и треба да биде 
трајна заложба на македонската современост!

проф. д-р Ана Мартиноска 
во име на добитниците на Државната награда 

„Гоце Делчев“ за 2023 г., 
обраќање поднесено на 4.5.2024 год. при доделувањето на 

наградата во Свечената (Кристална) сала на Собранието на 
Република Северна Македонија

